
PRAKATA

Malaysia adalah sebuah negara yang mungkin telah ditakdirkanNya melimpah
ruah rezeki dalam bentuk makanan yang kita nikmati setiap hari. Dek kerana
berlebihan makanan yang kita ada dan kita makan, maka banyaklah juga bahan-
bahan kimia beracun ataupun bertoksik yang secara sedar ataupun tidak sedar
dibawa masuk ke dalam perut kita. Salah satu jenis bahan makanan yang boleh
dikatakan sebagai pembunuh dalam diam ialah kacang tanah.

Mungkin ramai yang tidak menyedari akan bahaya ini. Sebenarnya kajian
saintifik mengenai kacang tanah dan ancamannya terhadap kesihatan manusia
telah berlangsung seawal tahun 1960-an lagi. Apakah bahaya ataupun ancaman
yang menakutkan itu? Jawapannya amat mudah dan ringkas iaitu aflatoksin.
Aflatoksin merupakan sejenis bahan toksik yang dikeluarkan ke atas pelbagai
substrat bahan makanan dan bukan makanan oleh beberapa spesies kulat iaitu
Aspergillus flavus, A.parasiticus dan A.nomius.

Hasil kajian yang akan dibentangkan dalam karya ini tertumpu kepada
salah satu substrat sahaja yang merupakan makanan kegemaran kita iaitu kacang
tanah. Kacang tanah mentah tanpa kulit merupakan bentuk utama kacang tanah
yang paling mudah terdedah kepada serangan kulat yang dinyatakan di atas.
Secara ringkasnya, spesies-spesies kulat ini akan menjangkiti, tumbuh dan
mengeluarkan aflatoksin di atas permukaan kacang tanah tanpa kulit yang
disimpan dalam keadaan panas dan lembap. Keadaan ini dengan mudah didapati
berlaku di kedai-kedai runcit di mana karung-karung guni jut digunakan untuk
menyimpan kacang tanah mentah tanpa kulit sebelum dijual kepada

para pengguna.

Pelbagai kaedah analisis aflatoksin telah dibangunkan oleh para saintis.
Namun begitu, kebanyakan daripada kaedah tersebut terlalu rumit untuk
dipraktikkan, mengambil masa yang lama dan terlalu mahal. Oleh itu, faktor-
faktor ini menjadi antara kekangan utama kepada sektor industri dan pihak
kerajaan di sesebuah negara, terutamanya negara sedang membangun seperti
Malaysia untuk memantau kandungan aflatoksin dalam makanan. Kajian yang
telah dijalankan ini merupakan salah satu usaha penulis untuk membangunkan
satu kaedah analisis aflatoksin yang lebih mudah, murah, menjimatkan masa
dan pada masa yang sama boleh dipercayai dari segi ketepatan serta kejituannya,



Karya ilmiah ini akan cuba memberikan gambaran kepada pembaca
mengenai bahaya aflatoksin kepada manusia, senario pencemaran aflatoksin
dalam makanan di Malaysia dan di beberapa buah negara lain serta kepentingan
untuk penambahbaikan terhadap kaedah-kaedah analisis aflatoksin yang sedia
ada. Metodologi, hasil dan perbincangan mengenai kajian yang telah dijalankan
ini juga akan dijelaskan secara terperinci. Di akhir karya ini penulis cuba
merumuskan hasil kajian, memberikan implikasi ataupun aplikasi hasil kajian,
menyatakan limitasi-limitasi kajian di samping melontarkan beberapa cadangan
untuk kajian-kajian lanjutan.

